INTERVISTE E INSPEKTORIT TE PERGJITHSHEM TE ILDKP, 
Z. ADRIATIK LLALLA, DHENE PER GAZETEN ”SHEKULLI”

(27.07.2010)

Pasuria, ILDKP nis hetimin për ministrin Prifti dhe deputeten Albana Vokshi
Adriatik Llalla, drejtuesi i Inspektoratit të Lartë të Deklarimit dhe Kontrollit të Pasurive, sapo është kthyer nga një shërbim disa-ditor jashtë Shqipërisë dhe dokumenti i parë që ka firmosur është nisja e hetimit të pasurisë së deputetit dhe Ministrit të Ekonomisë, Tregtisë dhe Energjetikës, Dritan Prifti. Pas debateve publike mbi pasurivë prej 1.8 milion euro të deklaruar nga z. Prifti për vitin 2009, institucioni që kontrollon zyrtarët e lartë ka vendosur të kontrollojë imtësisht mbi mënyrën se si janë krijuar këto të ardhura nga ministri. Në një intervistë për ”Shekulli”, z. Llalla, shprehet gjithashtu edhe për pasurinë e deputetes së Partisë Demokratike, znj. Albana Vokshi, për të cilën gazeta ka publikuar dy ditët e fundit të dhëna për pasurinë e madhe të ”bashkëshortit” të saj, z. Arian Tartari.

Z. Llalla, ”Shekulli” ka botuar ditët e fundit të dhëna të dokumentuara mbi pasurinë disa milionë euro të bashkëshortit të deputetes Albana Vokshi, z. Arian Tartari, të cilat nuk janë deklaruar. Funksioni i znj. Vokshi nuk përfshihet në listën që do të kalojë në kontroll të plotë së shpejti. Atëherë, do të presim afatin e përcaktuar në ligj për deputetët që të shohim rezultatet e hetimit të pasurisë së saj?

Fillimisht, duhet të sqarojë përcaktimet ligjore për kalimin në kontroll të plotë; përveç shortit, subjektet mund të kalojnë në kontroll të plotë brenda një afati kohor të përcaktuar në ligj, i cili është i ndryshëm për funksione të ndryshme. Por, një formë tjetër, shumë e rëndësishme për kalimin në kontroll të plotë, është nisja e hetimit administrativ për shkak të informacioneve nga burime të ligjshme, si edhe nga media e opinioni publik. Pra, Inspektorati i Lartë mund të kalojë për kontroll të plotë në çdo kohë çdo subjekt, për të cilin ngrihen dyshime, sidomos publike. Kjo do të thotë që, pavarësisht se ligji për funksionin ”deputet” ka përcaktuar që kalimin në kontroll të plotë duhet të bëhet ”çdo katër vjet”, kjo nuk është pengesë për institucionin të nis hetimin kur ka informacione të ndryshme, që hedhin dyshime mbi pasurinë e tyre.

Sa për situatën që është publikuar në gazetën ”Shekulli”, nga vetëdeklarimi i znj. Vokshi për vitin 2009, rezulton se znj. Vokshi nuk është e martuar dhe për këtë arsye, personi që përmendet në shkrimet e ”Shekulli” nuk është subjekt deklarues si ”person i lidhur”-bashkëshort i zyrtares. Gjithësesi, kjo nuk e pengon Inspektoratin e Lartë të kryejë hetime mbi elementë të mundshëm të konfliktit të interesave. Institucioni do të nisë hetimin administrativ, në radhë të parë për të verifikuar nëse ekzistojnë realisht lidhje mes znj. Vokshi dhe z. Arian Tartari, që përmendet në shkrimet tuaja. Dhe më pas, nëse vërtetohet lidhja ndërmjet tyre, nisur nga të dhënat e publikuara në gazetën tuaj, mbi ekzistencën e marrëveshjeve konçensionare, ku përfshihet edhe z. Tartari, Inspektorati i Lartë do të verifikojë nëse ka qenë pjesë e vendimmarrjes në këto akte znj. Vokshi, në kohën kur ka qenë Drejtore Departamenti në Këshillin e Ministrave, si organi që trajton marrëveshjet konçensionare të përmendura në artikuj. 

Prej më shumë se dy javësh, debati politik është përqëndruar tek pasuria 1.8 milionë euro, e deklaruar nga ministri Dritan Prifti, të cilën e ka krijuar vetëm brenda vitit 2009. Nga njëra anë është opozita që po kërkon çdo ditë publikisht transparencën e kësaj pasurie dhe nga ana tjetër është vetë ministri që shprehet i gatshëm të hetohet për të gjitha pasuritë e tij. Si do të veprojë Inspektorati i Lartë?

Inspektorati i Lartë i ndjek me vëmendje debatet publike që krijohen lidhur me pasuritë e zyrtarëve, të cilët janë subjekte deklarimi të interesave private (deklarimin e pasurisë). Natyrisht, edhe situata e krijuar në ambjentet politike mbi pasurinë e deklaruar për vitin 2009 nga Ministri i Ekonomisë, Tregtisë dhe Energjetikës, z. Dritan Prifti, është vlerësuar me përparësi nga institucioni ynë, ashtu si çdo rast tjetër, për të cilin opinioni publik shpreh interesim të veçantë. Inspektorati i Lartë ka vendosur para pak kohësh, siç e ka bërë edhe publike, që shumë shpejt do të kalojë në kontroll të plotë deklarimet e zyrtarëve më të lartë të shtetit, duke nisur nga Presidenti i Republikës, Kryeministri, ministrat, zv.ministrat, si edhe disa drejtues të institucioneve kushtetuese e qëndrore. Pra, në këtë listë emërore, do të përfshihej edhe z. Prifti. Por, nisur nga situata e krijuar, pra nga ndjeshmëria e kësaj çështje, ILDKP vendosi të kalojë menjëherë në kontroll të plotë deklarimin e ministrit, për të vërtetuar saktësinë dhe ligjshmërinë e e burimeve të krijimit të pasurisë së ministrit Prifti.  
Opozita, në akuzat e artikuluara publikisht mbi deklarimin e z. Prifti, thekson që, përveç pasurisë së madhe, ministri ndodhet edhe në kushtet e konfliktit të interesave. Do të jetë objekt hetimi edhe kjo situatë?
Sigurisht që do të jetë pjesë përbërëse e hetimit administrativ që kryhet nga institucioni ynë. ILDKP është autoritet përgjegjës për zbatimin e ligjit ”Për deklarimin e pasurive...” dhe ligjit ”Për parandalimin e konfliktit të interesave...”. Pra, është detyra jonë funksionale që, përveç hetimit të burimit të pasurisë, të verifikojmë edhe situatat me konflikt interesi. Debatet politike dhe publike të ditëve të fundit kanë ngritur shumë pikëpyetje për opinionin, të cilat Inspektorati i Lartë do të punojë për t’u dhënë përgjigje të plota, brenda afateve të përcaktuara në Kodin e Procedurave Administrative. Për të bërë një evidentim sa më të plotë dhe më të saktë, përveç angazhimit maksimal të institucionit, ILDKP do të kërkojë bashkëpunimin dhe fakte nga kushdo që zotëron informacione mbi situata të dyshimta të pasurisë së ministrit Prifti, por edhe të çdo zyrtari tjetër.
Deklarimet e pasurisë për vitin 2009 të zyrtarëve të lartë duken ”të bollshme”, duke filluar nga fëmijët e kryeministrit, tek ministra e drejtues të tjerë kryesorë të shtetit. Ndërkohë, Inspektorati i Lartë synon të kalojë në kontroll të plotë të gjithë kupolën e shtetit shqiptar. A mendoni se do të jetë, në mos një mision i pamundur, një sfidë shumë e vështirë për të hetuar pasuritë e gjithë zyrtarëve njëkohësisht?
Ju bëtë një përcaktim mediatik ”të bollshëm” për pasuritë e zyrtarëve, ndërsa detyra e Inspektoratit të Lartë është vërtetimi me burime të ligjshme të pasurive të zyrtarëve, pa përdorur përcaktime. Kalimi në kontroll të plotë i zyrtarëve të lartë çdo dy vjet është një përcaktim ligjor, pra është një detyrim, i cili duhet plotësuar. Mund t’ju them se është një mision i përballueshëm për kapacitetet institucionale dhe për përvojën e deritanishme të stafit të Inspektoratit. Por natyrisht, do të ishte një ndihesë shumë e madhe për suksesin e punës tonë dhe, të luftës kundër korrupsionit në përgjithësi, që të kemi bashkëpunimin konkret me çdokënd që ka informacione mbi pasuri të padeklaruara të zyrtarëve të ndryshëm, apo për përfitime të paligjshme për shkak të konfliktit të interesave. ILDKP para pak javësh publikoi, në bazë të kërkesave të ndryshme, thuajse në të gjitha organet e medias deklaratat e pasurisë së zyrtarëve të lartë, pikërisht edhe për t’i vënë në dispozicion të publikut të gjerë, për t’u njohur më mirë me zyrtarët që i qeverisin. Kjo shërben edhe si një nxitje për ndërgjegjen qytetare që të bashkëpunojë me institucionin nëpërmjet fakteve konkrete, për të vënë para përgjegjësisë ligjore këdo zyrtar që abuzon me pushtetin publik. 
